Акафист блаженному Филарету, Ичалковския земли подвижнику

Кондак 1

Избранный угодниче Христов, скорый помощниче и молитвенниче о душах наших, оставив мир и яже в мире и Господеви благоугодив, яко звезда светлая просиял еси добродетельным своим житием и чудотворением. Ныне же, имея дерзновение, молися за ны ко Спасу Христу; мы же, ведущие тя яко заступника приснаго, ублажаем тя и согласно вопием: Радуйся, блаженне отче наш Филарете, Ичалковския земли радосте и утешение. 

Икос 1

Ангелоподобную чистоту от юности своея возлюбил еси, блаженне отче Филарете, и яко заря утренняя возсиял еси в подвизех поста и молитвы в пределех земли Ичалковския, благонравным своим житием разгоняя всякую тьму греховную и приводя многия люди к свету Божию. И ныне мы, благодаряще Господа, давшаго нам толикаго Своего угодника, приносим ти благохваления сицевая:

Радуйся, родителей богобоязненных чадо богодарованное.

Радуйся, благочестию и любви к Богу материею своею наученный.

Радуйся, многия добродетели ея унаследовавый.

Радуйся, всякое благонравие от отца своего восприявый.

Радуйся, от юности своея всем сердцем и разумением своим Господа возлюбивый.

Радуйся, вся красная и скоропреходящая мира сего ни во что же вменивый.

Радуйся, мужу желаний духовных.

Радуйся, примеру братьев своих много подражавый.

Радуйся, житию их по Бозе усердно поревновавый.

Радуйся, вся намерения своя, како благоугодити Господеви, искренне полагавый.

Радуйся, како обрести в земном своем житии желаний край всяко искавый.

Радуйся, Ичалковския веси украшение.

Радуйся, блаженне отче наш Филарете, Ичалковския земли радосте и утешение. 

Кондак 2

Видя Господь желания и стремления души твоея, блаженне отче Филарете, в подобие братии своей отрешитися от всякия мирския суеты, обаче родителие твоя презираша твоя горняя помышления и тщашася отвратити тя от служения Богу во иночестем чине, но ничтоже успеша, укрепляющу тя Богу, Емуже непрестанно взывал еси: Аллилуиа. 

Икос 2

Разумел еси добре, блаженне отче Филарете, яко живя в мире , неудобь обрящеши спасение. Торжеству же брачному приспевшу, никакоже прекословил еси воле родителей твоих, иже предложиша ти прияти брачный соуз. Ты же предпочел еси в девственней чистоте Господу благоугодити, и тако, по обоюдному единомышлению с нареченною твоею, оставил еси дом отеческий, удалившись во излюбленное тебе пустынное место. О сем убо мы удивляющеся, приносим тебе хвалы сия:

Радуйся, Божий избранниче, искушеньми мира сего никакоже прельстивыйся.

Радуйся, вольную нищету Христа ради паче богатства возлюбивый.

Радуйся, чистоту души и тела твоего Христу Богу непорочно соблюдый.

Радуйся , послушание Воли Божией паче послушания родителем своим показавый.

Радуйся, и нареченную свою Анастасию на путь пустынножительства наставивый.

Радуйся, яко и тая молитвами твоими до конца живота своего девство честно соблюла еси.

Радуйся, в храм Божий на молитву усердно приходивший.

Радуйся, к Святым Христовым Тайнам в глубоком благоговении приступавший.

Радуйся, молитву непрестанную возлюбивый.

Радуйся, к мірскому не прилепляяся в мıре поживый.

Радуйся, ко Господу очи сердца твоего возводивый.

Радуйся, блаженне отче наш Филарете, Ичалковския земли радосте и утешение. 

Кондак 3

Силою Духа Божия водимый и укрепляемый, блаженне отче наш, удалился еси в пусто место во един из приалатырских косогоров, яко един из отшельников, взыскующих Господа, полагая зде начало отшельническия жизни своея в нищете и во всяких лишениих, возлагая упование свое на помощь от Господа Сил, молитвы вознося к Сотворшему небо и землю, и невозбранно поя Ему: Аллилуиа. 

Икос 3

Имея велию ревность по Бозе и велие тщание к жизни подвижничестей, угодниче Божий, с любовию воспринимал еси вся тяготы и лишения, да не возобладает плоть над духом. О сем убо умиляющеся, глаголем тебе таковая:

Радуйся, Царя Небеснаго воине добропобедный.

Радуйся, от млада возраста всего себе вдавый на служение Господу.

Радуйся, наставниче дел добрых.

Радуйся, бесовских сил прогнание.

Радуйся, правило веры истинныя.

Радуйся, образе нищеты духовныя.

Радуйся, в души твоей добродетели высокия возрастивый.

Радуйся, любителю добродетели тезоименитый.

Радуйся, подвигов ради временнаго жития в покое вечнем обитающий.

Радуйся, яко упованием Ною уподобился еси.

Радуйся, Илии и Елисею подобящеся, воды алатырския яко по суху преходивый.

Радуйся, в добродетелех благоискусен подвижник бывый.

Радуйся, блаженне отче наш Филарете, Ичалковския земли радосте и утешение. 

Кондак 4

Бурю страстей юношеских воздержанием всяко укрощая и постом приобретая благодатное безстрастие, блаженне отче Филарете, силою Божиею укрепляем на подвиги духовныя и Бога имея помогающа ти, направил еси стопы своя в Саровскую обитель и тамо сопричтен был еси к стаду словесных овец, и наречен бе не Филипп, но Филарет, во еже непреткновенно возходити по стезям добродетелей к совершенству духовному в меру возраста Христова, воспевая Богу песнь: Аллилуиа. 

Икос 4

Слышаша мнози о богоугоднем житии твоем, богомудре отче наш Филарете, и прихождаху к тебе: овии послушати словеса твоя, овии исцеления от недуг своих прияти, ты же, вся отечески приемля, руководил еси ко спасению, отгоняя и исцеляя всяк недуг и всяку немощь. Мы же, благоговейно внимая всем твоим глаголам, восписуем тебе благохваления сицевая:

Радуйся, девственниче душею и телом.

Радуйся, трудолюбче нелицемерный.

Радуйся, презревый славу и человеческую суету.

Радуйся, сокрушивый сети тщеславия и гордыни.

Радуйся, с пострижением власов главы твоея все плотское мудрование совершенно отложивый.

Радуйся, в ризу смирения одеянный.

Радуйся, в сандалии послушания обувенный.

Радуйся, куколь незлобия на ся возложивый.

Радуйся, меч духовный в руце твоей выну имевый.

Радуйся, монашескаго жития правило известнейшее.

Радуйся, Царствия Горняго ревностный искателю.

Радуйся, лествице духовнаго восхождения.

Радуйся, блаженне отче наш Филарете, Ичалковския земли радосте и утешение. 

Кондак 5

Боготечной звездой явился еси ичалковстем людем, дивный угодниче Божий старче Филарете, егда оставив дом и вся блага его, избрал еси себе сокровенное удолие земное еже жительствовати, идеже и сооруди себе малую келлию, идеже в тишине <потщался еси> совершати своя подвиги и пети Богу: Аллилуиа. 

Икос 5

Боголюбивии людие зряху дивное твое, отче наш Филарете, уединенное житие, и видев многия твоя труды и многия твоя моления, умиляхуся, и жаждуще святых молитв твоих, начаша прихождати к тебе и никтоже отыде от тебе тощь и неутешен. Сего ради и взываем тебе сице:

Радуйся, велие мужество в житии своем проявивый.

Радуйся, трудолюбие свое во славу Божию неленостное показавый.

Радуйся, молитвенниче наш пред Богом неусыпный.

Радуйся, подвиги своими горяй и светяй.

Радуйся, светильниче пустынный, осветивый Ичалковстии пределы.

Радуйся, яко многих приходящих к тебе в разум истины приводил еси.

Радуйся, яко лжемудрием объюродивших изобличал еси.

Радуйся, яко многих мысли неправые провидев, тех исправлял еси.

Радуйся , яко приносимыя тебе некими человеки дары не принимал еси.

Радуйся, яко предваряя исходил еси из келлии в сретение неких рабов Божих, о пришествии их свыше извещенный.

Радуйся, укоризны не малые претерпевый и раны и болезни от татей и разбойников, яже нападоша на тя в келлии, приявый.

Радуйся, ради Христа простивый тем обидчиком вся обиды и злоключения твоя.

Радуйся, блаженне отче наш Филарете, Ичалковския земли радосте и утешение. 

Кондак 6

Проповедует ныне пустынька приалатырская подвиги и отшельническое житие твое, блаженне отче наш Филарете, зрим бо, како на всяк день благочестивии людие притекают к месту земнаго обитания твоего, почитающе тя и в радости вопиюще Богу богокрасную песнь: Аллилуиа. 

Икос 6

Возсиял еси в Ичалковстей веси светом добродетельнаго твоего жития и был еси светильник многим, преподобне отче наш, указующий путь к Свету Божию, к познанию Вечныя Истины, и тако сущу ти во Свете присносущнем, благоговейно взываем ти:

Радуйся, отче святый, светом добродетелей твоих нас озаривый.

Радуйся, молитвенниче о чтущих святую память твою.

Радуйся, душам немощным живоносный источниче исцелений.

Радуйся, пустынниче, мирскую честь и богатство возненавидевый.

Радуйся, светлостию жития твоего сиявый миру.

Радуйся, поучении твоими назидавый многия во спасение.

Радуйся, огнь любве Христовой в себе носивый.

Радуйся, не приложивый сердца своего к земным наслаждением.

Радуйся, покоя вечнаго достигнувый.

Радуйся, Православия светлый светильниче.

Радуйся, за православныя люди моления возносивый.

Радуйся, твоими подвиги от обленения нас возставляяй.

Радуйся, блаженне отче наш Филарете, Ичалковския земли радосте и утешение. 

Кондак 7

Едино хотение имея, человече Божий, и едино желание, едино просих от Господа и то взыскал еси, еже жити ти в Дому Господни <во> вся дни живота своего. Пренебрегл еси отчее наследие и, возненавидев любовь плотскую, отреклся еси себе самаго, на многия лишения <вдавши себе>, прося у Господа, да не лишит тя Царствия Своего Небеснаго, идеже вечно воспеваеши Триединому Богу: Аллилуиа. 

Икос 7

Чудо превелие показася нам в житии твоем, отче, дивный наш старче, хотя бо волю родителей твоих исполнити, ко брачному венцу пришел еси, обаче благодати Божией свету в сердце твоем возсиявшу, изведен был еси на пути иныя, Алексию человеку Божию в подобие. И тако восприял еси в души своей боговедения дар совершен во спасение всех нас, поющих сицевая:

Радуйся, чистотою девства своего превосшедый человеческое свое естество.

Радуйся, добровольным своим подвигом ангелы удививый.

Радуйся, и в бреннем телеси твоем, якоже и в души твоей Бога прославивый.

Радуйся, образе благочестия бывый всем приходящим к тебе.

Радуйся, во плоти поживший духовне, на земли небесно.

Радуйся, восходяяй к Богу от силы в силу.

Радуйся, всякую добродетель делами своими изображавый.

Радуйся, Храма Божия неленостный посетителю.

Радуйся, на молитву церковную прежде всех приходивый.

Радуйся , путем дивным и неудобопостигаемым храма Божия в велие разлитие речное достизавый.

Радуйся, в храме Божием присно на молитве с велиим благоговением и страхом Божиим предстоявый.

Радуйся, любовию ко храму Божию горевый и попечение многое выну о нем имевый.

Радуйся, блаженне отче наш Филарете, Ичалковския земли радосте и утешение. 

Кондак 8

Странен сый, яко пришлец во Ичалковстей веси, блаженне старче, был еси, преселившись во знаемей ныне высоцей горе, взыскуя Господа, и сединами старости украшен, духовной мудростию укреплен, многим совета ищущим был еси наставник, указуя всякому вопрошающему тя путь ко спасению, и пети <наставляя> немолчно Богу: Аллилуиа. 

Икос 8

Все житие твое, достоблаженне старче, богоугодно бысть и деяния вся твоя быша во славу Божию. Егда же постиже тя болезнь некая, неустанно Господа благодарил еси, Творца своего за вся прославляя. Егда же предлагаша ти <вдатися ко врачем и тем> сотворити <болезни тыя> облегчение, исполнен сый всякия благодати, отвергл еси сие, отвещавая громце: «Сия есть крины райския, Господем насажденныя, и не лепо ми есть уничтожати я». Мы же, дивящеся глубоцей вере твоей, еже к Богу, глаголем тебе таковая:

Радуйся , делы любве твоея веру твою чудотворящу показавый.

Радуйся, болезньми своими здравие души стяжавый.

Радуйся, болящия здрави возставивый.

Радуйся, тайная согрешения человеческая обличавый.

Радуйся, любовь велию к Богу показавый.

Радуйся, житием отцев пустынных плененный.

Радуйся, в подвизех своих неутомимый.

Радуйся, во благочестии неохладимый.

Радуйся, благодатию Божией обогащенный.

Радуйся, благими помыслы и делы своими многоплодный.

Радуйся, путь истины к жизни вечней обретый.

Радуйся, очистительнаго покаяния токи слез источивый.

Радуйся, блаженне отче наш Филарете, Ичалковския земли радосте и утешение. 

Кондак 9

Всякое естество ангельское удивися высоте добродетельнаго твоего пустыннаго жития, досточудне отче наш Филарете, сего ради Церковь Божия благоукрашается, почитая святое твое преставление, прославляя тя яко причастника Божественныя благодати, темже велегласно зовем вси Дивному во святых Своих Богу: Аллилуиа. 

Икос 9

Витийства риторския не могут изрещи, блаженне отче, подвиги и вся борения твоя, подъятые в пустыннем твоем житии, но мы любовию твоею побеждаеми, возглашаем тебе хваления сицевая:

Радуйся, милосердия Христова подражателю.

Радуйся, Христа всем сердцем возлюбивый.

Радуйся, богоугодным житием твоим веру утвердивый.

Радуйся, блаженство райское со святыми унаследивый.

Радуйся, слезами сеявый, ныне же радостию пожинаяй.

Радуйся, праведно и богоугодно течение земное совершивый.

Радуйся, <яко> благ неизреченных наслаждаешися.

Радуйся, жителю Божественнаго селения.

Радуйся, всемощный наш заступниче.

Радуйся, венец нетления от руки Христовы получивый.

Радуйся, прибежище наше во всех напастех.

Радуйся, на невидимыя враги наша сильный поборниче.

Радуйся, блаженне отче наш Филарете, Ичалковския земли радосте и утешение. 

Кондак 10

Спасения ищуще, блаженне старче, в приалатырском косогоре вселился еси, и деяньми благими украшен, в мире премирно пожил еси, Господу непрестанно вопия богокрасную песнь: Аллилуиа. 

Икос 10

Стена еси ты и покров всем прибегающим к твоему заступлению, отче наш преблагий Филарете, темже мы, верующие в твое о нас молитвенное предстательство, молимся и просим тя, буди нам стена и ограждение необоримое от всяких зол и напастей, да зовем тебе сице:

Радуйся, преславный наш заступниче.

Радуйся, благих в добре утверждающий.

Радуйся, боголепное украшение Христовой Церкви.

Радуйся, земнаго твоего отечествия небесный покровителю.

Радуйся, явлением мощей твоих в Православии нас утверждающий.

Радуйся, пред гробом твоим нас предстоящих умиления исполняющий.

Радуйся, и по смерти аки живый многим являяйся.

Радуйся, <яко> к желанию спасения нас поучаеши.

Радуйся, богатым мира сего доброе вразумление.

Радуйся, учителю наш кроткий и милостивый.

Радуйся, яко упованию на милость Божию нас научаеши.

Радуйся, чудотворче наш новый и великий.

Радуйся, блаженне отче наш Филарете, Ичалковския земли радосте и утешение. 

Кондак 11

Песни надгробныя со славою тебе принесе духовный твой отец Флавий и мнози священницы и диакони. Множество же великое людей Божиих, ведущих твое доброе богоугодное житие и твое к ним благосердие, провождаху гроб твой к месту погребения твоего ко храму Божию, о коем попечение велие имел еси и идеже непрестанно воспевается умилостивительная песнь Господеви: Аллилуиа. 

Икос 11

Светильника добродетелей, Ичалковстей веси явленнаго, ведяше тебе, отче наш блаженнейший, боголюбивии людие, на твое светлое погребение во множестве стекшияся, проводити хотяще тебе в путь всея земли, и плакаху и рыдаху о твоем разлучении. Дуси же нечистии, не могущие терпети величия пустынных твоих подвигов, усты одержимых ими издаваху вопли своя. Мы же, зряще вся сия, из глубины души взываем ти:

Радуйся, Божий избранниче.

Радуйся, ангелом собеседниче.

Радуйся , и от нас любовию твоею не отступивый.

Радуйся, и нам от дарованных ти низпосылаяй.

Радуйся, Всесветлаго Царствия Христова наследниче.

Радуйся, по трудех временный жизни покой вечный получивый.

Радуйся, с преподобными ублажаемый.

Радуйся , не токмо духом нам спребываяй, но и мощи твоя, яко утешение некое, нам явивый.

Радуйся, яко молящимся у мощей твоих исцеления всяких скорбей и болезней подаются.

Радуйся, яко благодать Божия, чрез мощи твоя действующая, коемуждо в печалех подает утешение.

Радуйся, <яко> всякое прошение всех прибегающих к тебе исполняется.

Радуйся, яко предстательством твоим безконечныя жизни сподобляемся.

Радуйся, блаженне отче наш Филарете, Ичалковския земли радосте и утешение. 

Кондак 12

Благодатию Божиею уведевше время от жития сего отшествия, испросил еси у отца своего духовнаго благословения напутствовати тя Святых Христовых Таин, и тако приуготовив себя ко исходу во ин мир до конца земнаго жития своего, из глубины сердечныя взывал еси ко Владыце живота: Аллилуиа. 

Икос 12

Воспеваем подвиги и труды твоего равноангельного жития, имиже Христос Господь прослави тя в земли Ичалковстей, темже и нас грешных сотвори причастники Божественныя тоя благодати, да в радости сердца зовем ти:

Радуйся, пустыннических подвигов ревнителю.

Радуйся, нищеты духовныя образе благий.

Радуйся, Царствия Божия наследниче.

Радуйся, благий рабе и верный, вшедый в радость Господа своего.

Радуйся, сердца всех любовию твоею к себе привлекаяй.

Радуйся, во искушениях нам присный помощниче.

Радуйся, скорбных утешителю.

Радуйся, вражиих наветов отразителю.

Радуйся, от жития сего отходящим заступление твое приносящий.

Радуйся, радости духовныя боголюбивым душам подателю.

Радуйся, у престола Божия теплый о нас предстателю.

Радуйся, всякую добродетель делы своими изобразивый.

Радуйся, блаженне отче наш Филарете, Ичалковския земли радосте и утешение. 

Кондак 13

О преблаженне старче, отче наш Филарете, скорый наш помощниче и молитвенниче о душах наших, воззри ныне благосердием своим на ны грешныя, просящия у тебе помощи и заступления. Буди спасения нашего ходатаю теплый, да сподобимся с тобою и всеми святыми воспевати Богу во веки: Аллилуиа, Аллилуиа, Аллилуиа.

Сей кондак глаголется трижды. И таже: Икос 1 и Кондак 1. 

Молитва преподобному отцу нашему Филарету, Ичалковския земли подвижнику. 

О преблаженне старче, отче наш Филарете, богомудрый наставниче и советодателю всем вопрошающим тебе, неутомимый трудолюбче и усердный молитвенниче за люди своя, присно поминающих тя, велий ревнителю и благопопечителю о Церкви Божией, Ичалковския земли украшение! Призри ныне оком благосердия своего на нас, светло празднующих и почитающих святую память твою, вознеси за нас молитвы своя ко Господу Сил, да дух ревности твоея о славе Божией и Церкви Его святей николиже оскудеет в нас.

Пролей в сердце всякаго, с верою молитвенно обращающагося к тебе, дух совета и разума, всем находящимся в немощи и долгонедужии врачевство свое духовное подаждь и не отрини всех нас от своего заступления.

И ныне мы, вспоминая богосветлый образ жития твоего, живо зрим отеческое твое к нам благоволение. Да тако, в дусе радости и смирении глубоцем, прославляем Отца нашего Небеснаго, Дивнаго во святых Своих. Аминь. 
http://ichalki-blagovest.ru/
